
Doedd gan y tywydd ddim oll i’w wneud â’i farwolaeth o, ond bu’r eira’n cau’r ffyrdd yn gaffaeliad mawr.
Efallai y dylwn egluro ar y cychwyn fel hyn mai fy stori i ydi hon, er na fyddaf yma i gyfrannu ati hi rhyw 

lawer. Doedd gen i ddim dewis. Fe’m gwnaed yn fud. Ond fy stori i ydi hi, er y bydd lleisiau eraill yn ceisio’i 
hawlio hi. Ceisiwch gofio hynny, hyd yn oed pan na fyddaf yma i’w hadrodd hi.

Mae’n anodd gwybod ble i ddechrau, ond mae’n debyg mai’r lle mwyaf priodol fyddai ar y diwrnod 
hwnnw y newidiodd fy mywyd i. Er gwaeth. Y 9fed o Ionawr 1982 oedd hi. Cofnodwyd yn ddiweddarach 
i’r diwrnod oer hwnnw chwalu pob record tywydd ac er i’r pentref gael ei barlysu gan yr eira, fu Rhyd y 
Garreg erioed mor dlws. Nac mor dawel. Peintiwyd y bryniau’n wyn ac am y tro cyntaf ers cyn cof, rhewodd 
rhannau o afon y Garreg. Safodd derwen deg Rhyd y Garreg yn ddi-syfl yn ei chôt wen ddisglair ar gopa’r 
bryn yn wyneb pob hyrddiad a lluwch. Gadawyd moduron wedi’u claddu gan yr eira blith draphlith ar hyd 
lonydd y pentref islaw. Cafodd hogiau’r Lion fodd i fyw wrth ddringo ar ben toeau gwyn y ceir ar eu ffordd 
adre o’r dafarn. Tynnodd Dewi Jones Tynyffridd lun anfarwol y noson honno o un o’i ffrindiau efo’r camera 
a gawsai’n anrheg Dolig gan ei rieni. Fyth ers hynny, bu’r llun du a gwyn o Paul Miles Garej Foty yn crogi 
ar wal bar y Golden Lion. Roedd y llun yn tystio iddo lwyddo i sefyll ar ben to car adeg eira ’82 cyn halio ei 
hun i ben y bocs teliffon a chyffwrdd â’r lamp stryd uwchben. ‘Polyn’ fu ei lysenw byth ers hynny, yn rhannol 
oherwydd ei daldra – roedd dros ei chwe throedfedd pan oedd o’n un ar bymtheg oed – ond hefyd er 
coffadwriaeth i’w gamp yn cyffwrdd â’r polyn lamp.

Cyrhaeddodd y llun, er difyrrwch i bawb, galeri lluniau’r Chronicle yn ddiweddarach yr Ionawr hwnnw, 
a thrigolion Rhyd y Garreg a thref gyfagos y Gilfach yn rhyfeddu sut y daeth yr eira â chymaint o hafoc a 
hwyl i’w bywydau. Roedd hyn cyn dyddiau Facebook ac Instagram a phawb bryd hynny’n ddigon bodlon i

bori yn y rhacsyn lleol er mwyn cael rhywfaint o hanes a lluniau eu cydnabod. Bu eira ’82 yn un antur 
fawr.

Cychwynnodd yr eira ar y 7fed o Ionawr, efallai fel protest bod trimins Dolig y fro wedi’u cadw am 
flwyddyn arall, ac ni pheidiodd am ddeuddydd cyfan wedyn. Erbyn y 9fed o Ionawr roedd yr eira wedi 
lluwchio gan greu mur gwyn o flaen drysau adeiladau’r pentref, yn enwedig y rheiny fyny yn Rhyd Uchaf. 
Collodd ffermwyr yr ardaloedd mwyaf mynyddig lawer o’u stoc wrth i’w defaid gael eu hynysu. Wil Rwdins 
fferm Penyrhiw gafodd hi waetha wrth iddo ganfod dim ond pump ar hugain o’r ddau gant o ddefaid fu 
ganddo cyn yr eira mawr. Câi ei alw’n Wil Rwdins am ei fod yn tyfu llond cae o rwdins ar gyfer ei ddefaid; 
rwdins melys braf oedd yn enwog drwy’r fro a llawer yn taeru eu bod yn cael eu gwastraffu ar y defaid. 
Roedd Morus Owen yn un arall a ddioddefodd golledion enbyd wrth i’r eira chwalu polydwneli planhigion ei 
ganolfan arddio. Mae’n debyg i rywun sôn wrtho, wedi i’r eira ddadmer, fod gan yr Inuit dros hanner cant o 
eiriau i ddisgrifio’r eira. ‘Dim ond dau air ti angen,’ meddai Morus Owen Tegeirian: ‘Ffwcin niwsans!’

Ar y diwrnod hwn aeth mab y prif weinidog ar goll mewn rali geir yn y Sahara. Ond roedd gan drigolion 
Rhyd y Garreg fwy o gonsýrn am gi bach Lisa Mai, merch Doctor Ellis, aeth ar goll yn yr eira. Galwyd enw’r 
ci, Gary Glitter, dros y fro y diwrnod hwnnw. Canfuwyd corff bach y teriar druan o dan drwch o eira ar 
lwybr cerdded tu ôl i’r feddygfa yn fuan ar ôl amser swper. Bu Lisa Mai fach yn galaru am wythnosau wedi 
hynny.

Un oedd yn diolch am yr eira oedd Trefor Lion. Gallai mis Ionawr fod yn fis digon llwm i dafarnwr, 
ond anwybyddodd Trefor reolau unrhyw oriau agor yn ystod yr eira gan ddatgan ei fod yn agor drws ei 
dafarn i roi gwres a chroeso i drigolion Rhyd y Garreg. Dyna lwc fod yr eira ar ei anterth ar benwythnos! 
A beth bynnag, go brin y gallai’r heddlu gyrraedd y dafarn yn y tywydd garw i’w gosbi – doedd ganddyn 
nhw ddamweiniau a phethau amgenach i geisio ymateb iddynt? Chwyddodd eira ’82 goffrau Trefor Lion yn 
sylweddol.

Caewyd Ysgol Gynradd Rhyd y Garreg am bythefnos oherwydd yr eira ac am wythnos wedi hynny yn 
sgil marwolaeth annhymig ei phrifathro. Fy nhad i. Roedd fy mrawd, Malcolm, yn cofio darllen thermomedr 
y tŷ gwydr y prynhawn cynt, oedd yn cofnodi minws 24 gradd selsiws. Fyddai yna ddim gobaith cynaeafu 
blodfresych fy nhad cyn y Pasg ac roedd hwnnw mewn tymer waeth na’r arfer dros y flwyddyn newydd, yn 
rhannol oherwydd yr haint ar ei frest ond hefyd yn sgil y ffaith i bwysau’r eira falu’r rhan fwyaf o wydrau to’r 
tŷ gwydr yn yr ardd. Ddiwrnod yn ddiweddarach, pan ledodd y newyddion, doedd y gymuned ddim yn siŵr 
beth oedd wedi eu syfrdanu fwyaf: y tywydd eithafol ynteu marwolaeth David Pritchard.

Cafodd prifathro Ysgol Rhyd y Garreg gynhebrwng mawr, un ‘teilwng’ o un a fu’n brifathro’r ysgol 
leol ers bron i ddeunaw mlynedd ac a ystyrid, yn ôl y papurau, yn un o ‘bileri’r gymdeithas’. Roedd hanes 
cyfraniad David Pritchard i’r gymuned a’r ystrydebau arferol a roddir ar ymadawiad ‘dyn o bwys’ yn blastar 
ar hyd pob papur lleol. Bid a fo am hynny, nid pawb oedd yn galaru. Dyn a begynnai farn ac emosiwn 
oedd fy nhad. Ond waeth beth fo’r teimladau tuag ato, unodd trigolion Rhyd y Garreg yn ddiffuant yn eu 
cydymdeimlad â Malcolm, Carol a finnau, yn enwedig o gofio ein bod wedi colli ein mam gwta bum mis 
ynghynt. Dwi’n meddwl mai Carol fach ddioddefodd fwyaf er mai hi y ceisiais ei gwarchod yn fwy na fi fy 
hun. Bu ffrindiau Carol yn warchodol iawn ohoni yn y cyfnod hwn hefyd, yn enwedig Megan Stevens. Ond 
dydi Megan ddim yn bwysig i’r stori hon. Ddim eto. Claddodd fy mrawd Malcolm ei ben yn y tywod a dianc 
o ddwyster y cartref yn ôl i’r coleg. Ond fu bywyd fyth yr un fath i’r un o’r tri ohonom wedi hynny. Gellid 
dadlau na fu bywyd ddim cweit yr un fath i Ryd y Garreg chwaith.

I’r sawl ohonoch sydd ddim yn gyfarwydd â Rhyd y Garreg, adeg cychwyn y stori hon, Rhyd y Garreg 
enillodd wobr ‘Pentref Taclusa’r Sir’ y flwyddyn flaenorol am yr ail waith yn olynol. Diolchai aelodau’r 
pwyllgor fu’n trefnu’r tacluso nad oedd diwydiannau trwm, ac eithrio lorïau Meurig Stevens, i hagru’r 
pentref. Ond chwarae teg i hwnnw, cadwai ei garafán, ei lorïau a’i lanast o’r golwg yn yr iard fach y tu ôl i’w 
dŷ yn 1 Tan y Dderwen. Doedd dim lle i anhrefn yn y pentref bach hwn.

Er gwybodaeth, mae Rhyd y Garreg wedi ei lleoli mewn lle cyfleus, lle canolog i bawb. Y dderwen fawr 
ar gopa’r Fron ydi’r tirnod lleol i bobl Rhyd y Garreg, fel y mae mast Nebo i bobl Dyffryn Nantlle neu fast 
Wenfo i drigolion Bro Morgannwg. Gellir cyrraedd y traeth a’r mynydd yn ddigon hwylus o Ryd y Garreg ac 
mae holl fanteision prif dre’r sir o fewn taith bws deng munud. Nodwyd bod tri chwarter poblogaeth Rhyd 
y Garreg a’r Gilfach yn medru’r Gymraeg pan ryddhawyd Cyfrifiad 1981. Pentref oedd hwn bryd hynny â 
phopeth o’i blaid.

Ymhyfrydai trigolion y pentref ddechrau’r 80au yn y ffaith ei bod hi’n gymuned glòs, wâr, gymdogol. 
Roedd ganddi ysgol fach dda heb ormod o blant i garidýms i ddifetha’r ddisgyblaeth ddidostur a osodwyd 
ar ei disgyblion. Ar wahân i’r ysgol, busnes adeiladu Meurig Stevens, y Becws, Caffi’r Tebot, y Golden Lion, 
y Post a busnesau bach annibynnol eraill y stryd fawr, roedd y rhan fwyaf o drigolion y pentref yn gweithio 
yn y Gilfach gan mai yno roedd pencadlys y cyngor sir, prif gyflogwr yr ardal, yn ogystal ag ysbyty’r sir lle’r 
oeddwn i newydd ddechrau gweithio.

Roedd prisiau tai ar i fyny, diolch i bolisïau Thatcher, a llawer yn llawenhau, heb ragweld y byddai 
hynny’n effeithio’n andwyol ar allu’r bobl ifanc leol maes o law i brynu eu tai eu hunain ac i aros yn eu 
cymuned. Ond ar ddechrau’r flwyddyn newydd honno, roedd popeth i’w weld yn ddedwydd lewyrchus yn 
Rhyd y Garreg. Ar yr wyneb. Tan ddaeth yr eira i daflu cysgod dros y pentref ac amlygu ambell hollt yn ei 
seilwaith.

Chwalodd yr eira unrhyw chwedleua a fu ar farwolaeth y prifathro a’r hyn ddigwyddodd yn ei sgil. 
Heb ymgynghori o gwbl, dewisodd trigolion Rhyd y Garreg roi taw ar hel clecs a chadwodd pawb eu 
damcaniaethau dan gêl. Roedd ymddangosiad a diwyg destlus weithiau’n haws i’w hwynebu na’r gwirionedd 
hyll. Pe bai gan Ryd y Garreg arwyddair yna ‘Calla Dawo’, mae’n debyg, fyddai hwnnw. Dyna’r math o bentref 
oedd o bryd hynny.

Ddegawdau wedi hynny, mi fyddwn i’n dal i ail-fyw digwyddiadau’r diwrnod y bu farw fy nhad, a’r cyfan 
fel un ffilm fer yn fy nychymyg fyddai’n dechrau eto’r munud y gorffennai. Ond nid dychymyg oedd hyn a 
doedd gen i neb i rannu’r hanes â nhw. Gadewais y pentref gan greu bywyd newydd i mi fy hun ger y ffin, yn 
ddigon pell o Ryd y Garreg. Ar wahân i anfon cerdyn pen-blwydd a Nadolig at fy mrawd a fy chwaer, fu fawr 
ddim cyswllt arall rhyngof i a Malcolm a Carol. Nid fy newis i. Gwnaeth Malcolm yn saff nad oedd croeso i 
mi, er na chafodd o erioed wybod yn iawn beth ddigwyddodd. A chydag amser, aeth unrhyw sibrydion ac 
unrhyw sôn am fy ymadawiad â’r pentref, mor fuan ar ôl cynhebrwng fy nhad, i bob pwrpas yn angof i’r rhan 
fwyaf o drigolion Rhyd y Garreg. Fyddai neb braidd byth yn sôn amdanaf. Ond byddai digwyddiadau’r 9fed 
o Ionawr 1982 yn gadael eu hôl am ddegawdau wedyn ar y pentref a’i drigolion.

Dechrau rhyfedd odiaeth fu i’r flwyddyn newydd honno. Diflannodd yr eira cyn ddistawed ag y 
daeth. Ond wnaeth y teimladau tuag at gyn-brifathro llym Ysgol Rhyd y Garreg ddim dadmer yn llwyr am 
flynyddoedd lawer.




